
VENDIM

NË EMËR TË REPUBLIKËS

Kolegji Penal i Gjykatës së Lartë i përbërë nga gjyqtarët:

Ilir PANDA	           Kryesues
Sokol BINAJ       	Anëtar
Sandër SIMONI       	Anëtar
			 
sot në datë 20.05.2025, mori në shqyrtim në dhomë këshillimi, çështjen penale nr. 70019-00278-00-2025, që i përket:

KËRKUES:		Gjykata e Shkallës së Parë të Juridiksionit të Përgjithshëm Sarandë

OBJEKT:		 Mosmarrëveshje kompetence.
			
BAZA LIGJORE:	Nenet, 91 dhe 260 të Kodit të Procedurës Penale.

Në lidhje me çështjen:      

[bookmark: _Hlk188641934]KËRKUES:                            Prokuroria pranë Gjykatës së Shkallës sëParë të Juridiksionit të Përgjithshëm Vlorë
I PANDEHUR:                            1. Mikel Mustafa, akuzuar për veprën penale “Ndihma për kalim të paligjshëm të kufijve” parashikuar nga neni 298 parg.3 i Kodit Penal, hetuar me masë sigurimi “Detyrimi për t'u paraqitur në policinë gjyqësore”të parashikuar nga neni 234 të K.Pr.Penale, përfaqësuar në gjykim nga av.Birbil Maskaj, anëtar i Dhomës së Avokatisë Vlorë.
                                                2. Markus Kiptiu (Skurra), akuzuar për veprën penale “Ndihma për kalim të paligjshëm të kufijve” parashikuar nga neni 298 parg.3 i Kodit Penal, aktualisht me masësigurimi “arrest në shtëpi”, të parashikuar nga neni 234 të K.Pr.Penale, në mungesë.
OBJEKTI:                             Dërgimin për gjykim të çështjes penale nr. 855, të vitit 2023, me të pandehur Mikel Mustafa dhe Markus Kiptiu (Skurra), akuzuar për veprën penale “Ndihma për kalim të paligjshëm të kufijve” parashikuar nga neni 298 parg.3 i KoditPenal.
BAZALIGJORE:                  Nenet 331 e 332 tëKodit të Procedurës Penale të Republikës së Shqipërisë.
	
	KOLEGJI PENAL I GJYKATËS SË LARTË

Pasi dëgjoi relatimin e gjyqtarit Sandër Simoni dhe bisedoi çështjen në tërësi,

VËREN SE:

I. Rrethanat e çështjes

1. Nga veprimet hetimore të kryera dhe aktet procedurale të administruara në dosjen penale ka rezultuar se më datë 31.7.2023, nga ana e Drejtorise Vendore të Policisë Vlorë, është marrë informacion se një automjet i llojit fuoristradë i markës “Mercedes Benz”, me taraga AA 095 ZV, ngjyrë të kuqe të errët, po transportonte shtetas të huaj të futur në mënyrë të paligjshme në territorin e Shqipërisë në aksin rrugor Qeparo-Vlorë. Me marrjen e këtij informacioni është organizuar puna duke bashkëpunuar edhe me shërbimet e Policisë rrugore në Drejtorinë Vendore të Policisë Vlorë, dhe në afërsi të fshatit Kotë, nga ana e shërbimeve të Policisë Rrugore është konstatuar automjeti i mësipërm, ku drejtues mjeti ishte shtetasi Mikel Mustafa dhe pasagjer në vendin e parë shtetasi Markus Skurra (Kiptiu), dhe pasagjer mbrapa automjetit 3 shtetas të huaj të shtetësisë afgane. Pasi i kanë bërë shenjë për të ndaluar, mjeti ka ndaluar dhe gjatë kontrollit që është ushtruar këtij mjeti nga shërbimet e policisë rrugore, në mjet janë konstatuar 3 (tre) shtetas emigrantë të parregullt me shtetësi afgane. Ndodhur në këto rrethana, shërbimet e Policisë Rrugore kanë bërë kapjen në flagrancë të shtetasve Markus Skurra dhe Mikel Mustafa.
2. Nga hetimet e kryera ka rezultuar se shtetasit afganë ishin larguar nga Afganistani me qëllim për të udhëtuar, për në shtetet e Europës dhe fillimisht kanë shkuar në Iran, më pas kanë kaluar në Turqi ku kanë qëndruar rreth 1 vit e gjysëm, dhe më pas kanë kaluar në Greqi. Udhëtimet e tyre kanë qenë në këmbë ose me mjete të ndryshme dhe kufirin e kanë kaluar në mënyrë të paligjshme. Rreth 7 ditë më parë, sipas deklarimeve të këtyre shtetasve, ata kanë mbërritur në kufirin Greqi-Shqipëri, në qytetin e Sarandës. Më tej, rreth tre ditë më parë, përkundrejt ditës së konstatimit, ata referojnë se janë konstatuar nga shërbimet e policisë në qytetin e Sarandës dhe pasi i’u kanë marrë gjeneralitet i’u kanë shpjeguar që duhet të largohen nga territori i Republikës së Shqipërisë, këta shtetas nuk janë larguar nga territori, por kanë qëndruar në qytetin e Sarandës.  Gjatë qëndrimit aty, ata kanë komunikuar me shtetasin afgan me emrin Myrteza, i cili jeton në Gjermani. Gjatë komunikimit me të, ky i fundit i ka thënë se kishte të njohur në Shqipëri me qëllim që t’i merrte nga Saranda dhe do t’i dërgonin fillimisht në Tiranë dhe më pas në Mal të Zi, me qëllim kalimin e kufirit. Komunikimet me Myrteza-in me shtetasit e mësipërm i ka kryer me apikacionin Telegram ku aty i’u ka dërguar edhe një numër llogarie bankare turke, ku në këtë numër llogarie të tre shtetasit do të depozitonin nga 300 euro secili pasi të kishin shkuar në Tiranë. Në këtë aplikacion shtetasit Afgan, në datë 31.7.2023, i kanë dërguar dhe lokacionin e vendndodhjes së tyre në qytetin e Sarandës. Pasi kanë marrë lokacionin, Myretzai i’u ka thënë që të qëndronin në vëndin sipas lokacionit dhe aty do të vinte t’i merrte një automjet Mercedes me ngjyrë të kuqe te erret. Ndërkohë që shtetasit afgan kanë qendruar pa lëvizur nga vendi i lokacionit, rreth orës18:00 min, kanë shkuar shtetasit Mikel Mustafa dhe Markus Skurra (Kiptiu), me automjetin tip Mercedes Benz, me targa AA095 ZV, ku i kanë marrë në automjetin e tyre dhe janë nisur për të shkuar në Tiranë duke përshkruar rrugën Sarandë, Qeparo, Kuç, Kotë. Në fshatin Kotë janë kapur nga ana e shërbimeve të Policisë.
3. Nga kryerja e hetimeve ka rezultuar se automjeti i mësipërm ishte marrë me qira në qytetin e Vlorës nga ana e shtetasit Markus Skurra. Në vijim nga shërbimet e policisë gjyqësore është bërë këqyrje e aparatit telefonik të shtetasit Bahman Ahlak, gjatë të cilit u konstatuan në apikacionin Telegram biseda të ndryshme, por me interes për hetimin ishte një lokacion i dërguar në orën10:57, datë 31.7.2023, drejt numrit 093747669232. Në këtë lokacion tregohet harta e qytetit të Sarandës dhe vendndodhja në shëtitoren “Naim Frashëri”.Gjatë këqyrjes të aparatit celular të shtetasve Mikel Mustafa u konstatua në apikacionin “ëhats App”, një kontakt me emrin “ALIUUU”, ku foto profili ishin disa persona me flamuj, me mbishkrime me shkronja të panjohura, përballë këtyre personave një ndërtesë, poshtë emrit të shkruajtur “ALIUUU”, gjendet emri Ali dhe mbishkrimi “Udhëtim dhe Transport”, në profilin e këtij kontakti gjendet edhe një lokacion i një vendi që tregon shtetin e Greqisë. Në këqyrjen e proflilit të këtij kontakti, konstatohen gjithashtu se gjendet një shkrim në gjuhë të panjohur dhe data 3.6.2022. Në bisedat midis shtetasit Mikel Mustafa dhe kontaktit me emrin e vendosur “ALIUUU”, ka të shkruajtur në gjuhën angleze:-77/ bro goodmorning” ora 09.32 poshtë saj konstatohet një telefonatë zanore e humbur në orën 09:40 min. Nga seksioni i policisë gjyqësore janë pyetur shtetasit Markus Skura (Kiptiu) dhe Mikel Mustafa, si persona ndaj të cilit zhvillohen hetimet të cilët në prani të avokatit të zgjedhur prej tyre kanë deklaruar se në datë 31.7.2023, kanë marënjë automjet me qera tip “Mercedes-Benz” në qytetin e Vlorës dhe janë nisur në drejtim të qytetit të Sarandës për plazh, dhe pasi kanë kosumuar dhe drekën në qytetin e Sarandës, janë nisur në drejtim të qytetit të Vlorës. Në dalje të qytetit të Sarandës afër një karburanti kanë parë tre shtetas të cilët thrisnin “Vlora-Vlora”. Pasi i kanë marrë tre shtetasit afgan në automjetin e tyre, gjatë rrugës në aksin rrugor Qeparo-Vlorë, në fashtin Kotë, i kanë ndaluar punonjësit e policisë rrugore, ku janë shoqëruar në ambientet eDrejtorisë Vendore të Policisë Vlorë.
4. Prokuroria pranë Gjykatës së Shkallës së Parë të Juridiksionit të Përgjithshëm Vlorë, pasi ka kryer disa veprime hetimore, në datën 5.2.2024, ka vendosur shpalljen e moskompetencës për procedimin penal nr.855/2023 dhe kalimin e akteve Prokurorisë pranë Gjykatës së Shkallës së Parë të Juridiksionit të Përgjithshëm Sarandë. Në vendimin e shpalljes së moskompetencës arsyetohet se: “vepra penale është kryer në rrethin e Sarandës, nëpërmjet shoqërimit të disa shtetasve Afganë, me qëllim kalimin e paligjshëm të kufirit të Republikës së Shqipërisë, dhe për rrjedhojë kompetente për hetimin e kësaj çështje në mbështetje të nenit 76/1është Prokuroria Pranë Gjykatës së Shkallës së Parë të Juridiksionit tëPërgjithshëm Sarandë”.
5.  Prokuroria  pranë Gjykatës së Shkallës së Parë të Juridiksionit të Përgjithshëm Sarandë, pasi ka marrë aktet, me urdhërin e datës 25.3.2024 ka urdhëruar regjistrimin e procedimit penal për veprën penale “Ndihma për kalim të paligjshëm të kufijve”, parashikuar nga neni 298/3 i Kodit Penal. Në vijim, me shkresën nr.322/1 prot., datë 25.3.2024, Prokuroria pranë Gjykatës së Shkallës së Parë të Juridiksionit të Përgjithshëm Sarandë ka paraqitur pranë Prokurorit të Përgjithshëm, kërkesën me lëndë “Kërkesë për zgjidhjen e mosmarrëveshjes së kompetencës”, në lidhje me procedimin penal nr.855/2023 të Prokurorisë pranë Gjykatës së Shkallës së Parë të Juridiksionit të Përgjithshëm Vlorë.
6.  Prokuroria pranë Gjykatës së Shkallës së Parë të Juridiksionit të Përgjithshëm Sarandë në kërkesë, ndër të tjera argumenton se, Pavarësisht faktit se shtetasit e huaj nuk kanë arritur të kalojnë kufirin për shkaqe të pavarura nga vullneti i tyre, vepra penale “Ndihma për kalim të paligjshëm të kufirit”, konsiderohet e kryer dhe jo e mbetur në tentativë. Vepra penale e dhënies ndihmë për kalimin e paligjshëm të kufirit është një vepër penale formale, e cila nuk kërkon ardhjen e pasojës. Mosardhja e pasojës finale, kalimi i paligjshëm i kufirit, nuk e ndal faktin penal në fazën e tentativës, por konsiderohet e konsumuar. Në vijim të këtij arsyetimi, nga ana objektive, personat nën hetim, kanë iniciuar veprimet e kundërligjshme në territorin e Sarandës, siç pasqyrohet në vendimin e moskompetencës nëpërmjet transportimit, dhe paligjshmëria ka vijuar deri në momentin e kapjes në territorin e Vlorës. Pra, vepra penale ka përfunduar në momentin e konstatimit nga ana e policisë së Vlorës, moment në të cilin konisderohet e kryer vepra penale vazhduese.
7. Prokuroria pranë Gjykatës së Shkallës së Parë të Juridiksionit të Përgjithshëm Sarandë arsyeton se: “....Në rastin konkret, vendi ku është kryer vepra penale është pikërisht territori i mbuluar nga rrethi gjyqësor Vlorë, pasi veprimet e dhënies ndihmë, në kuadrin e veprës penale vazhduese, edhe të kishin inicuar në Sarandë, janë ndërprerë duke e bërë veprën penale të konsumuar nëmomentin e ndalimit të paligjshmërisë në Vlorë”.
8. Gjykata e Shkallës së Parë të Juridiksionit të Përgjithshëm Vlorë, me vendimin nr. 61-2025-144 (24) dtë 22.01.2025 vendosi:  “1. Deklarimin e moskompetencës së Gjykatës së Shkallës së Parë të Juridiksionit të Përgjithshëm Vlorë, për gjykimin e çështjes penale nr. 520005-01383-61-2024 (849) Regj. Them., datë 6.9.2024 regjistrimi.2. Dërgimin e akteve Gjykatës së Shkallës së Parë të Juridiksionit të Përgjithshëm Sarandë, si gjykatë kompetente nga pikëpamja tokësore për gjykimin e kësaj çështje. 3. Kundërshtimi i kësaj vendimmarrje nga palët ndërgjyqëse mund të bëhet me ankim bashkë me vendimin përfundimtar ose jo përfundimtar të gjykatës kompetente. U shpall në Vlorë, sot më datë 22.1.2025.”
8.1 Gjykata e Shkallës së Parë të Juridiksionit të Përgjithshëm Vlorë arsyetoi ndër të tjera se: Në Prokurorinë pranë Gjykatës së Shkallës së Parë Vlorë, është regjistruar procedimi penal nr. 855, të vitit 2023, në ngarkim të të pandehurve Mikel Mustafa dhe Markus Kiptiu (Skurra), të akuzuar për veprën penale “Ndihma përkalim të paligjshëm të kufijve”, parashikuar nga neni 298 parg.3 i Kodit Penal.     Gjithashtu, në këtë fazë të hetimeve ka të dhëna të mjaftueshme që identifikojnë qartë vendin ku mund të jetë kryer vepra penale, konkretisht vendi i konstatimit të transportimit si formë e dhënies ndihmë për kalimin e paligjshëm të kufirit, në bazë të nenit 76 të K.Pr. Penale. Por edhe nëse do të binte ky element si vepër penale vazhduese, kompetenca tokësore i përket Gjykatës së Shkallës së Parë të Juridiksionit të Përgjithshëm në territorin gjeografik të të cilës ka ndodhur apo është është tentuar të kryhet vepra penale, ose vendi ku ka ardhur pasoja. Në vijim rregullimit ligjor, edhe në mungesë të kësaj të dhënë, kompetenca i përket gjykatës së vendit ku ndodhet Prokuroria që ka regjistruar e para veprën penale, nga ku rezulton se Prokuroria pranë Gjykatës së Shkallës së Parë të Juridiksionit të Përgjithshëm Sarandë, në të gjitha rastet e mësipërme nuk kakompetencë territoriale.
8.2 Prokurori i Përgjithshëm, ka argumentuar se, në situatën konkrete dhe gjendjen që janë aktet e procedimit penal, ProkuroriaVlorë ka kompetencën tokësore për hetimin e këtij procedimi penal. Neni 76 i Kodit të Procedurës Penale përcakton rregullat e përgjithshme për mënyrën e caktimit të kompetencës tokësore sipas disa kritereve të parashikuara në këtë dispozitë, duke parashikuar rradhën përkatëse që ndiqet në çdo rast, të cilat janë të detyrueshme për t’u zbatuar. Në gjendjen që janë aktet dhe duke u nisur nga të dhënat e përftuara deri në këtë fazë të hetimit, vlerësojmë se kompetenca tokësore për këtë procedim penal duhet të caktohet nga vendi i kryerjes se vepres penale. Bazuar në aktet e disponueshme, si dhe referuar dhe përcaktimit që Kodi Penal bën për veprën penale “Ndihma për kalim të paligjshëm të kufijve”, parashikuar nga neni 298/3 i Kodit Penal, shtetasit nën hetim, Mikel Mustafa dhe Markus Skurra, gjatë gjithë kohës që kanë transportuar shtetasit afganë në territore të ndryshme të shtetit shqiptar, kanë konsumuar elementët e kësaj vepre penale, si në Sarandë ku i kanë marrë emigrantët afganë dhe në territoret ku kanë lëvizur, me synim ndihmën për kalimin e paligjshëm të kufijve shqiptarë, duke përfshirë edhe territorin e fshatit Kuç të Qarkut Vlorë, ku janë kapur nga forcat e policisë. Nga ana tjetër, vepra penale, “Ndihma për kalim të paligjshëm të kufijve”, për nga mënyra si kryhet, format me të cilat ajo kryhet dhe elementët përbërës të saj, ndryshe nga vepra penale e kalimit të paligjshëm të kufirit, është një vepër penale formale dhe e qëndrueshme, ç’ka do të thotë se konsumimi i kësaj vepre penale nuk kërkon pasojë dhe se ajo konsiderohet e konsumuar për sa kohë autori apo autorët japin ndihmë për të kaluar kufijtë shtetërorë në mënyrë të paligjshme pa u kondicionuar nga vendi se ku e japin ndihmën. Vepra penale konsiderohet e konsumuar që në momentin që subjekti jep ndihmën nëpërmjet, strehimit, shoqërimit, transportimit apo çdo lloj forme tjetër, shtetasve të huaj që kërkojnë të kalojnë kufirin në mënyrë të paligjshme. Mos ardhja e pasojës finale, kalimi i paligjshëm i kufirit, nuk e ndal faktin penal në fazën e tentativës, por vepra penale konsiderohet e konsumuar plotësisht. Në konfigurimin e veprës penale “Ndihma për kalim të paligjshëm të kufijve”, vendi se nga kanë hyrë emigrantët e paligjshëm në territorin shqiptar, vendi ku kanë qëndruar, dhe vendi i ardhjes së pasojës nuk janë element të rëndësishëm të anës objektive të figurës së kësaj vepre penale. Për këtë arsye, në caktimin e kompetencës tokësore për hetimin e veprës penale “Ndihma për kalim të paligjshëm të kufijve”, sipas nenit 76 të K.Pr.Penale, përcaktimi i vendit të kryerjes së veprës penale nuk mund të bëhet duke u nisur nga vendi apo pika e kalimit kufitar nga janë futur shtetasit afganë në territorin shqiptar. Ky kriter mund të zbatohet në rastet e hetimeve për veprën penale të kalimit të paligjshëm të kufirit, parashikuar nga neni 297 i Kodit Penal, por, kurrsesi për veprën penale “Ndihma për kalim të paligjshëm të kufijve”, parashikuar nga neni 298 i Kodit Penal. Vepra penale ndihma për kalim të paligjshëm të kufijve, sikurse argumentuam më lart, është një vepër penale formale dhe e qëndrueshme, e cila konsumohet gjatë gjithë kohës që autori jep ndihmën për të kaluar kufirin shtetëror në mënyrë të parregullt, pa u lidhur kjo me vendin (territorin) nga kanë hyrë shtetasit e huaj në territorin shqiptar. Duke qenë e tillë, për efekt të caktimit të kompetencës tokësore, vendi i kryerjes së veprës penale do të konsiderohet vendi ku konstatohet fakti i dhënies së ndihmës për kalimin e paligjshëm të kufirit, i cili, në rastin konkret, është fshati Kotë, Vlorë, territor në të cilin ushtron kompetencat dhe juridiksionin Prokuroria Vlorë. Për sa sipër, referuar akteve të procedimit penal dhe veprës penale të konsumuar, elementëve të anës objektive të saj, mënyrës se si kryhet kjo vepër penale, format e realizimit të saj, rezulton se vepra penale “Ndihma për kalim të paligjshëm të kufijve”, parashikuar nga neni 298/3 i K.Penal, është kryer në territorin e Qarkut Vlorë, ku ushtron kompetencat Prokuroria pranë Gjykatës së Shkallës së Parë e Juridiksionit të Përgjithshëm Vlorë. Për këtë arsye, referuar përmbajtjes së akteve të procedimit penal dhe parashikimit që neni 76 i Kodit të Procedurës Penale bën në pikën 1, çmojmë se kompetenca për hetimin e këtij procedimi penal i përket Prokurorisë Vlorë. Për sa më sipër, pas përfundimit të hetimeve paraprake, Prokuroria pranë Gjykatës së Shkallës së Parë të Juridiksionit të Përgjithshëm Vlorë ka paraqitur kërkesën objekt gjykimi pranë Gjykatës së Shkallës së Parë të Juridiksionit të Përgjithshëm Vlorë, e konkretisht pranë gjyqtarit të seancës paraprake.
8.3 Vlerësimi i Gjykatës: Gjykata vlerëson se kuptimi i kompetencës si kufi i juridiksionit lind nga shumëllojshmëria e organeve që ushtrojnë këtë juridiksion, të parashikuara nga rendi juridik si dhe nga kërkesa që rrjedh prej këtij të fundit për të ndarë këtë pushtet midis organeve shtetërore. Në këtë kuadër, kompetenca e gjyqtarit është kufiri i fundit që përcakton fushën e juridiksionit brenda të cilit ai është i detyruar që të procedojë për zgjidhjen e një çështjeje të caktuar.
8.4 Neni332/c i KPP parashikon procedurën e zhvillimit të seancës paraprake. Meqenëse kjo dispozitë nuk parashikon shqyrtimin e kompetencës tokësore, sikurse këtë nuk e parashikojnë as dispozitat për gjykimin e çështjes në themel, Gjykata vlerëson se referimi do të bëhet në dispozitat e  përgjithshme mbi kompetencën, konkretisht në nenet 83/2 dhe 85 të KPP. Neni 83/2 i KPP parashikon se: “2. Moskompetenca tokësore dhe ajo që rrjedh nga bashkimi i procedimeve për shkak lidhje, mund të ngrihet ose të kundërshtohet, vetëm para se të ketë filluar shqyrtimi gjyqësor”, ndërsa neni 85 parashikon se: “Në qoftë se në gjykimin e shkallës së parë gjykata çmon se procedimi është në kompetencën e një gjykate tjetër, shpall me vendim moskompetencën e vet për çdo lloj shkaku dhe urdhëron dërgimin e akteve gjykatës kompetente.”
8.5 Në interpretim sistematik të normave, Gjykata, gjatë gjykimit në shkallë të parë, pa bërë dallim në seancë paraprake apo gjykim themeli, sepse një kufizim i tillë nuk parashikohet nga norma, para se të ketë filluar shqyrtimi gjyqësor, mund të marrë në vlerësim çështjen ligjore të kompetencës. Gjykata vlerëson se me gjykim në shkallë të parë do të kuptohet si gjykimi në seancë paraprake, ashtu dhe gjykimi i themelit sepse është detyrim i saj në çdo fazë të procedimit që të vlerësojë si çështje paragjykimore të themelit, çështjen e kompetencës si element i gjykatës së caktuar me ligj, e për pasojë e detyrimit për të siguruar një “proces të rregullt ligjor” (neni 42 i Kushtetutës së Republikës së Shqipërisë). Në këto kushte, Gjykata, pas çeljes së seancës paraprake, si konstatoi praninë e Prokurorit, të të pandehurit Mikel Mustafa dhe mbrojtësit të tij, si konstatoi mungesën e të pandehurit Markus Kriptiu, mori në shqyrtim në fazën e kërkesave paraprake pretendimit e prokurorit, referuar çështjes ligjore të kompetencës tokësore.
8.6  Neni 76i KPP parashikon se: “1. Kompetenca tokësore përcaktohet, me radhë, nga vendi ku është kryer ose është tentuar të kryhet vepra penale ose vendi ku ka ardhur pasoja. 2. Në qoftë se vendi i treguar në paragrafin 1 nuk dihet, kompetenca i përket, me radhë, gjykatës së vendqëndrimit ose të vendbanimit të të pandehurit. 3. Në qoftë se as kështu nuk mund të përcaktohet kompetenca, kjo i përket gjykatës së vendit ku ndodhet prokuroria që ka regjistruar e para veprën penale. 4. Rregullat e caktuara në paragrafët e mësipërm zbatohen edhe gjatë hetimit paraprak.”
8.7 Ligjvënësi ka përcaktuar kriteret përkatëse, duke i ndarë ato në tre grupe sipas një rendi prioritar, pra duke përcaktuar si kriter të parë për përcaktimin e kompetencës tokësore vendin ku është kryer vepra, ose ku është tentuar të kryhet ajo, ose ku ka ardhur pasoja, dhe nëse këto kritere nuk mundësojnë identifikimin e gjykatës territorialisht kompetente, vijohet me kriteret e tjera sipas radhës së përcaktuar në këtë dispozitë. Për të zgjidhur çështjen ligjore të kompetencës tokësore, Gjykata, vlerëson të bëj analizën e veprës penale objekt akuze duke mbajtur në konsideratë kriterin e prioritetit të parashikuar nga neni 76 i KPP.
8.8 Neni 289 i KP, me titull “Ndihma për kalim të paligjshëm të kufijve”...Objekti kësaj vepre penale janë marrëdhëniet juridike të vendosura për të siguruar mbrojtjen e jetës dhe shëndetit të njeriut, garantimin e funksionimit normal të lëvizjes së njerëzve në vendkalimet kufitare, kontrollin dhe mbikqyrjen e kufijve shtetërorë, të rrezikuara nga kalimet e paligjshme të tyre.
8.9 Nga ana objektive, vepra penale kryhet me veprime të kundërligjshme, shoqërisht të rrezikshme, të cilat shprehen me dhënien e ndihmës për të mundësuar kalimin e kufirit shtetëror, nëpërmjet pikave të kalimit kufitar tokësor, detar ose ajror, ose jashtë këtyre pikave të autorizuara për kalim kufitar, në mungesë të dokumentacionit të ligjshëm që njeh të drejtën e qëndrimit në territoret e shteteve të huaja dhe anasjelltas ose me çdo lloj forme tjetër.  Kjo vepër penale ka karakter formal, mjafton të provohet se personi ka ofruar strehimin, shoqërimin, ka vënë në dispozicion mjete të ndryshme udhëtimi etj, apo ka ofruar çdo lloj ndihme tjetër, me qëllimin determinant për të ndihmuar dhe mundësuar në kalimin e paligjshëm të kufirit shtetëror (tokësor, ajror, detar), pa qenë nevoja për ardhjen e ndonjë pasoje konkrete.
8.10 Marrë në konsideratë natyrën e veprës penale të “Ndihma për kalim të paligjshëm të kufijve”, të parashikuar nga neni 289 i K.Penal, gjykata vlerëson të analizojë në mënyrë të përmbledhur kuptimin e veprave penale të qëndrueshme. Me vepra penale të qëndrueshme kuptohen ato që cenojnë marrëdhënien juridike-penale për një kohë të caktuar në mënyrë të pandërprerë, d.m.th., që qëndrojnë në gjendje latenente. Në këtë lloj vepre penale pasojat dhe konsumimi apo kryerja e veprës penale vijnë ngadalë, zgjasin për një periudhë të caktuar kohe. Struktura e veprës penale të qëndrueshme është për natyrën juridike të kësaj vepre penale e vetme dhe nuk është e mundur që të ndahet në disa vepra penale, duke qenë një i vetëm objekti juridik i cenuar gjatë kohës së cenimit nga veprimi apo mosveprimi. Për këtë arsye, Gjykata vlerëson se vepra penale e qëndrueshme quhet e filluar në momentin në të cilin është realizuar minimumi i nevojshëm i mbajtjes së cenimit të marrëdhënies juridiko-penale, e nevojshme për ekzistencës e saj, apo për t’u konsideruar e kryer. Pra, momenti se ku ajo fillon përcakton edhe kompetencën tokësore pasi në atë moment ajo konsiderohet edhe e kryer.
8.11 Për sa më sipër, vepra penale e qëndrueshme quhet e filluar dhe njëherazi e perfeksionuar në të gjithë elementet konstitutiv të saj, në momentin në të cilin është realizuar minimumi i nevojshëm i mbajtjes së cenimit të marrëdhënies juridiko-penale, e nevojshme për ekzistencës e saj. Më tej, kjo vepër përfundon/ezaurohet në momentin në të cilin pushon veprimi i vullnetshëm dhe i kundërligjshëm i mbajtjes.
8.12 Marrë në konsideratë sa më sipër u analizua e duke vijuar më tej, kriteri kryesor i përcaktimit të kompetencës tokësore (pg.1, neni 76 KPP), është vendi i kryerjes së veprës penale/locus commissi delicti, atje ku, segmenti që së fundmi formon veprën penale të konsumuar dhe i tillë është, për veprat penale të quajtura formale, vendi i kryerjes së sjelljes kriminale apo i veprimit a mosveprimit të ndaluar. Ndërsa, për veprat penale të quajtura materiale, i tillë është vendi ku është konstatuar pasoja kriminale locus perpetrati delicti apo ngjarja e ndaluar.
8.13 Vlen të theksohet se vepra penale konsiderohet e perfeksionuar kur fakti konkret I përgjigjet saktësisht dhe plotësisht llojit abstrakt të figurës së veprës penale të parashikuar nga ligji në një normë inkriminuese të parashikuar në pjesën e posaçme të K.Penal. Në këto kushte, nëqoftëse ekzistenca e veprës penale identifikohet me harkun kohor të formimit të të gjithë elementëve që e përbëjnë, atëherë në veprën penale të qëndrueshme ky hark kohor nuk ka si mund të shprehet ndryshe, por duke iu referuar momentit se kur është kryer (që përkon me fillimin e saj).  Ndërkohë, konstatohet se referuar nenit 76 të K.Pr.Penale, mbetet në dukje i paqartë normimi në përcaktimin e rastit të veprës penale të qëndrueshme/permanente.
8.14 Gjykata vlerëson se, në rastin e një vepre penale të qëndrueshme, që sidoqoftë ka një strukturë të vetme, e cila, për shkak se konsumohet në kohëzgjatje, pasohet me mundësinë e kryerjes në vende të ndryshme, vendi ku ajo është konsumuar fillimisht është ai që ka pësuar situatën e turbullimit të shoqërisë prej saj dhe që për këtë, si rregull aty janë kryer dhe veprimet e para hetimore. Arsye e mjaftueshme ligjore kjo e fundit, që mbart konkluzionin se kompetenca tokësore përcaktohet në momentin inicial, referuar vendit ku në fillim vepra penale e qëndrueshme ka gjetur aplikim, apo ku fillimisht ajo është kryer/perfeksionuar. 
8.15 Përpos kësaj, siç dhe u referua më sipër, interpretimi në këtë drejtim, është në koherencë me rregullat e përgjithshme të parashikuara në nenin 76 të K.Pr.Penale. Sipas legjislacionit procedural penal, në fakt, kompetenca tokësore përcaktohet nga vendi ku është kryer vepra, çka domethënë, nga vendi ku integrohen për herë të parë të gjithë elementet konstitutiv të dispozitës inkriminuese që zbatohet në rastin konkret. Ky rregull, thekson pikërisht se kompetenca i takon gjyqtarit të vendit ku janë integruar (për herë të parë) të gjithë elementet e veprës penale.
8.16 Sa i përket disponimit të ndryshëm të Prokurorit të Përgjithshëm referuar rastit konkret, Gjykata vlerëson se ai është një disponim lidhur me kompetencën që është i detyrueshëm për fazën procedurale kur është marrë, pra atë të hetimeve paraprake, ndërkohë që aktualisht çështja është në fazën procedurale të seancës paraprake. Gjykata vlerëson se ai disponim ka karakter detyrues për organin e akuzës por jo për gjykatën. Për plotësi të arsyetimit dhe referuar konkluzionit të Prokurorit të Përgjithshëm se vendi i kryerjes së veprës penale dotë konsiderohet vendi ku konstatohet fakti i dhënies së ndihmës për kalimin e paligjshëm të kufirit, në vlerësim të kësaj gjykate ai nuk është i saktë. Një interpretim i tillë nuk gjen mbështetje ligjore dhe do të shmangte në mënyrë të paarsyeshme përcaktimet ligjore të nenit 76 të K.Pr.Penale, duke krijuar në thelb një kriter të ri për përcaktimin e kompetencës që lidhet me faktin e konstatimit apo e thënë ndryshe, të ndalimit/arrestimit të personave që dyshohet se kanë kryer një vepër penale, çka minimalisht do të shkaktonte paqartësi dhe ndryshim të kompetencës tokësore në varësi të rrethanave që lidhen me një fazë të mëtejshme të asaj të përfeksonimit/konsumimit të veprës penale. Përpos, kësaj, nëse vullneti i ligjvënësit do të ishte që t’i jepte funksion përcaktues së kompetencës tokësore momentit të konstatimit të faktit, ndalimit apo të arrestimit të personit nën hetim, atëherë do ta kishte përcaktuar shprehimisht këtë duke devijuar kështu në mënyrë të qartë nga rregullat e përgjithshme të kompetencës tokësore.
8.17 Për sa më sipër dhe duke konkluduar, rezulton se fakti penal ka filluar dhe është perfeksionuar/konsumuar në të gjithë elementet e tij në qytetin e Sarandës. Ndërkohë, referuar germës “g”, të pikës 1 të VKM-së nr. 495, datë 21.7.2022 “Për riorganizimin e rretheve gjyqësore dhe kompetencave tokësore të gjykatave” Bashkia Sarandë është njësi administrative ku ushtron juridiksion tokësor Gjykata e Shkallës së Parë e Juridiksionit të Përgjithshëm Sarandë, me qendër të ushtrimit të veprimtarisë në qytetin e Sarandës.
9. Gjykata e Shkallës së Parë e Juridiksionit të Përgjithshëm Sarandë, me vendimin nr. 23-2025-334, datë 03.03.2025 vendosi: “Të deklarojë konfliktin e kompetencës midis Gjykatës së Shkallës së Parë të Juridiksionit të Përgjithshëm Sarandë, dhe Gjykatës së Shkallës së Parë të Juridiksionit të Përgjithshëm Vlorë, për çështjen penale me nr.00132 Regj.Them., datë regjistrimi 05.02.2025, në ngarkim të të pandehurve Mikel Mustafa dhe Markus Kiptiu të akuzuar për kryerjen e veprës penale të "Ndihma për kalim të paligjshëm të kufijve", parashikuar nga neni 298 paragrafi 3 i Kodit Penal. Dërgimin e akteve Gjykatës së Lartë për të rregulluar kompetencën për gjykimin e kësaj çështjeje. U shpall në Sarandë, sot më datë 3.3.2025”.
9.1 Gjykata e Shkallës së Parë të Juridiksionit të Përgjithshëm Sarandë, arsyetoi ndër të tjera se:  Kompetenca tokësore përcaktohet, me radhë, nga vendi ku është kryer ose është tentuar të kryhet vepra penale ose vendi ku ka ardhur pasoja. 2. Në qoftë se vendi i treguar në paragrafin 1 nuk dihet, kompetenca i përket, me radhë, gjykatës së vendqëndrimit ose të vendbanimit të të pandehurit. 3. Në qoftë se as kështu nuk mund të përcaktohet kompetenca, kjo i përket gjykatës së vendit ku ndodhet prokuroria që ka regjistruar e para veprën penale. 4. Rregullat e caktuara në paragrafët e mësipërm zbatohen edhe gjatë hetimit paraprak.”. Nga përmbajtja e kësaj dispozite rezulton se, kompetenca përcaktohet sipas një rradhe të caktuar, duke shteruar fillimisht rregullat e pikës 1 dhe vetëm nëse nuk përcaktohet sipas pikës 1 do të kalohet në pikën 2 e kushtu me rradhë.
9.2 Vepra penale “Ndihma për kalim të paligjshëm të kufirit” parashikuar nga neni 298/3 i Kodit Penal është një vepër penale formale, e cila konsiderohet e kryer nga çasti i kryerjes së një nga veprimet e ndihmës, pa qenë e nevojshme ardhja e pasojës konkrete. Mjafton që të provohet qëllimi dhe veprimet konkrete të ndihmës, siç është strehimi, shoqërimi, vënia në dispozicion ose përdorimi i mjeteve të lundrimit, të fluturimit ose i mjeteve të tjera të transportit apo çdo ndihmë tjetër.
9.3 Sipas nenit 76/1 të Kodit të Procedurës Penale, kompetenca tokësore përcaktohet nga vendi ku është kryer ose është tentuar të kryhet vepra penale, ose vendi ku ka ardhur pasoja. Në rastin konkret, veprimet e ndihmës, transportimit dhe kapja në flagrancë, janë materializuar në territorin e qytetit të Vlorës, konkretisht në fshatin Kotë. Ky është momenti ku paligjshmëria është ndërprerë, ka pushuar dhe rrjedhimisht do të konsiderohet se aty janë konsumuar plotësisht elementët e figurës së veprës penale. Vepra penale “Ndihma për kalim të paligjshëm të kufirit” parashikuar nga neni 298/3 i Kodit Penal është e natyrës së qëndrueshme, pra vazhdon në kohë dhe përfshin sjellje të përsëritura ose të vazhduara që kanë për qëllim një veprim kriminal të vetëm. Konsumimi i saj nuk ndodh në një moment të vetëm, por zgjat deri në ndërprerjen e veprimit të kundërligjshëm, që në këtë rast është kapja në flagrancë e të pandehurve nga policia në fshatin Kotë, territor ku ka juridiksionin Gjykata e Vlorës. Gjykata vlerëson se, edhe pse veprimet fillestare (marrja e emigrantëve) dyshohet se kanë ndodhur në territorin e qytetit të Sarandës vepra penale “Ndihma për kalim të paligjshëm të kufijve" është ndërprerë në territorin e qytetit të Vlorës (fshati Kotë), ku edhe janë kryer veprimet hetimore të para. Ky fakt e bën Gjykatën e Shkallës së Parë të Juridiksionit të Përgjithshëm Vlorë, organin kompetent për gjykimin e çështjes, bazuar në zbatimin korrekt të nenit 76/1 K.Pr.Penale. Gjithashtu, çdo interpretim që do t’i jepte përparësi vendit të fillimit të veprës penale, dhe jo vendit të ndërprerjes së saj, do të rrëzonte qëllimin e dispozitës ligjore, e cila synon të përcaktojë gjykatën kompetente në lidhje me vendin ku shfaqet më qartë rrezikshmëria dhe pasoja shoqërore e veprës. Veprimet e pandehurve, përfshirë marrjen në automjet të emigrantëve, transportimin e tyre nëpër territorin shqiptar, dhe ndalimi nga policia në territorin e qytetit Vlorë, përbëjnë një tërësi të vetme veprimi të kundërligjshëm. Vepra penale është konstatuar dhe ndërprerë në territorin e qytetit të Vlorës, ku është edhe kryerja e fundit dhe më e dukshme e aktit penal. Vendi ku është perfeksionuar apo përfunduar sjella kriminale apo është kryer dhe kapja në flagrancë e të pandehurve është një tregues i mjaftueshëm për të arritur në konkluzionin se vepra penale është konsumuar në këtë territor, për efekt të nenit 76/1 K.Pr.Penale.

II. Vlerësimi i Kolegjit Penal të Gjykatës së Lartë

10. Kolegji vëren se në çështjen në shqyrtim ekziston konflikti për kompetencë, sipas nenit 89 të Kodit të Procedurës Penale, pasi është ngritur çështja e mosmarrëveshjes së kompetencës lëndore/funksionale midis dy gjykatave, konkretisht Gjykatës së Shkallës së Parë të Juridiksionit të Përgjithshëm Sarandë, dhe asaj Vlorë,  përsa i  përket çështjes penale me objekt: Dërgimin për gjykim të çështjes penale nr. 855, të vitit 2023, me të pandehur Mikel Mustafa dhe Markus Kiptiu (Skurra), akuzuar për veprën penale “Ndihma për kalim të paligjshëm të kufijve” parashikuar nga neni 298 parg.3 i KoditPenal.
11. Kodi i Procedurës Penale në Kreun II, seksionin V, titulluar “Mosmarrëveshjet për kompetencat”, nenet 89, 90, 91 Kodit të Procedurës Penale ka parashikuar rastet e mosmarrëveshjeve, mënyrën e parashtrimit të tyre dhe zgjidhjen e mosmarrëveshjeve për kompetencë. 
12. Neni 89/1 i Kodit Procedurës Penale parashikon: “Ka mosmarrëveshje, në çdo gjendje a shkallë të procedimit, kur dy a më shumë gjykata në të njëjtën kohë marrin ose nuk pranojnë të marrin për shqyrtim të njëjtën akuzë, që i atribuohet të njëjtit person.”
13. Neni 90 në vijim, parashikon parashtrimin e mosmarrëveshjes në këtë mënyre: 1.Mosmarrëveshja mund të parashtrohet nga prokurori pranë njërës prej gjykatave në mosmarrëveshje ose nga i pandehuri dhe palët private. Parashtrimi paraqitet në sekretarinë e njërës prej gjykatave në mosmarrëveshje, me kërkesë të shkruar e të motivuar, të cilës i bashkohet dokumentacioni i nevojshëm. 2. Gjykata që ngre çështjen e mosmarrëveshjes, merr vendim, me të cilin i paraqet Gjykatës së Lartë kopjen e akteve të nevojshme për zgjidhjen e saj, duke treguar palët dhe mbrojtësit. 3. Gjykata që ka dhënë vendimin, njofton menjëherë gjykatën në mosmarrëveshje..
14. Referuar akteve të cështjes konkrete, Kolegji konstaton faktin se të dyja gjykatat kanë bërë interpretimet dhe analizat e tyre përsa i përket veprës penale të kryer nga personat nën hetim, konkretisht “Ndihma për kalim të paligjshëm të kufirit”, parashikuar nga neni 298/3 i Kodit Penal e cila është një vepër penale formale.
15. Kolegji vlerëson të drejtë arsyetimin nga ana e Gjykatës së Shkallës së Parë të Juridiksionit të Përgjithshëm Sarandë, e cila ka argumentuar se në rastin konkret, veprimet e ndihmës, transportimit dhe kapja në flagrancë, janë materializuar në territorin e qytetit të Vlorës, konkretisht në fshatin Kotë. Ky është momenti ku paligjshmëria është ndërprerë, ka pushuar dhe rrjedhimisht do të konsiderohet se aty janë konsumuar plotësisht elementët e figurës së veprës penale. Vepra penale “Ndihma për kalim të paligjshëm të kufirit” parashikuar nga neni 298/3 i Kodit Penal është e natyrës së qëndrueshme, pra vazhdon në kohë dhe përfshin sjellje të përsëritura ose të vazhduara që kanë për qëllim një veprim kriminal të vetëm. Konsumimi i saj nuk ndodh në një moment të vetëm, por zgjat deri në ndërprerjen e veprimit të kundërligjshëm, që në këtë rast është kapja në flagrancë e të pandehurve nga policia në fshatin Kotë, territor ku ka juridiksionin Gjykata e Vlorës.
16. Neni 76 i KPP parashikon se: “1. Kompetenca tokësore përcaktohet, me radhë, nga vendi ku është kryer ose është tentuar të kryhet vepra penale ose vendi ku ka ardhur pasoja. 2. Në qoftë se vendi i treguar në paragrafin 1 nuk dihet, kompetenca i përket, me radhë, gjykatës së vendqëndrimit ose të vendbanimit të të pandehurit. 3. Në qoftë se as kështu nuk mund të përcaktohet kompetenca, kjo i përket gjykatës së vendit ku ndodhet prokuroria që ka regjistruar e para veprën penale. 4. Rregullat e caktuara në paragrafët e mësipërm zbatohen edhe gjatë hetimit paraprak.”
17. Kolegji vëren se  Gjykata e Shkallës së Parë të Juridiksionit të Përgjithshëm Vlorë ka analizuar se në qoftë se ekzistenca e veprës penale identifikohet me harkun kohor të formimit të të gjithë elementëve që e përbëjnë, atëherë në veprën penale të qëndrueshme ky hark kohor nuk ka si mund të shprehet ndryshe, por duke iu referuar momentit se kur është kryer (që përkon me fillimin e saj), që përkon me nisjen nga qyteti i Sarandës, duke konkluduar në këtë mënyrë se kompetencën tokësore në rastin konkret e ka Gjykata e Sarandës.
18. Për sa i përket përcaktimit të gjykatës kompetente për shqyrtimin e kësaj çështjeje, duhet të referohemi nenit 74 të Kodit të Procedurës Penale, i cili parashikon se gjykata kompetente është ajo e vendit ku është kryer vepra penale, ose nëse vepra është kryer në disa vende, gjykata e secilit prej tyre është kompetente. Duke qenë se në këtë rast veprimet përgatitore dhe nisma konkrete për kryerjen e veprës penale vërtet janë kryer në Sarandë, ky saktësisht nëse brenda qytetit apo rrethina të afërta, nuk ka përcaktim. Nga verifikimi i akteve rezulton se shtetasit e ndaluar janë me vendbanim në Vlorë, si dhe kapja në flagrancë në këtë rast është elementi përcaktues për vendosjen e kompetencës tokësore. Kapja në flagrancë ka karakter procedural dhe jo themelor për caktimin e gjykatës kompetente. Ajo nuk e zëvendëson vendin e kryerjes së veprës penale, që në këtë rast është Saranda. 
19. Kolegji thekson se në rastin konkret është Prokuroria pranë Gjykatës së Shkallës së Parë të Juridiksionit të Përgjithshëm Vlorë, e cila e ka regjistruar e para veprën penale të “Ndihma për kalim të paligjshëm të kufirit” parashikuar nga neni 298/3 i Kodit Penal, në ngarkim të të pandehurve Mikel Mustafa dhe Markus Kiptiu, e për më tepër provohet edhe fakti se vendi i kapjes ën flagrancë është pikërisht qyteti i Vlorës. Veprës penale “Ndihma për kalim të paligjshëm të kufirit” i njihet natyra e një vepre formale dhe e qëndrueshme, që do të thotë se ajo konsiderohet e konsumuar në momentin kur kryhet akti i ndihmës, pavarësisht nëse personat për të cilët jepet ndihma arrijnë realisht të kalojnë kufirin apo jo. Kjo ndihmë mund të përfshijë ofrimin e mjetit të transportit, organizimin e udhëtimit, dhënien e të hollave apo çdo veprim tjetër që lehtëson ose synon të lehtësojë kalimin e paligjshëm të kufirit shtetëror. Në rastin konkret, kemi të bëjmë me një ngjarje që ka nisur në qytetin e Sarandës, por nuk dihet saktësisht se ku është organizuar dhe filluar veprimtaria kriminale, nga ana tjetër janë ndaluar në fshatin Kotë të Vlorës,  – pra, pikërisht aty janë ndaluar teksa  përgatiteshin për të kaluar në mënyrë të paligjshme kufirin. Pra, personat janë kapur në flagrancë nga policia në qytetin e Vlorës, ku do të vijonin më tej, ndaj vepra penale është konsumuar në momentin kur janë ndaluar nga policia. 
20. Për sa më sipër, Kolegji vlerëson se në përfundim, duke marrë në konsideratë natyrën formale të veprës dhe vendin ku është konsumuar ajo, rezulton se kompetencën tokësore për shqyrtimin e çështjes penale e ka gjykata e qytetit të Vlorës, gjykatë të cilës duhet ti dërgohen edhe aktet për vazhdimin e gjykimit.  
21. Për rrjedhojë, duhet disponuar me zgjidhjen e mosmarrëveshjes për kompetencë lëndore, duke përcaktuar si gjykatë kompetente për shqyrtimin çështjes penale me objekt: Dërgimin për gjykim të çështjes penale nr. 855, të vitit 2023, me të pandehur Mikel Mustafa dhe Markus Kiptiu (Skurra), akuzuar për veprën penale “Ndihma për kalim të paligjshëm të kufijve” parashikuar nga neni 298 parg.3 i Kodit Penal, Gjykatën e Shkallës së Parë  të Juridiksionit të Përgjithshëm Vlorë.




PËR KËTO ARSYE,

Kolegji Penal i Gjykatës së Lartë, duke u bazuar në nenin 91 të Kodit Procedurës Penale

V E N D O S I:

1. Zgjidhjen e mosmarrëveshjes së kompetencës për shqyrtimin e çështjes penale me objekt: Dërgimin për gjykim të çështjes penale nr. 855, të vitit 2023, me të pandehur Mikel Mustafa dhe Markus Kiptiu (Skurra), akuzuar për veprën penale “Ndihma për kalim të paligjshëm të kufijve” parashikuar nga neni 298 parg.3 i Kodit Penal, duke caktuar  kompetente Gjykatën e Shkallës së Parë  të Juridiksionit të Përgjithshëm Vlorë.
2. Vendimi t’u komunikohet gjykatave në mosmarrëveshje. 

Tiranë, më 20.05.2025

